
Timor-Leste 
Nivel 2 

 
Timor-Leste nudar fatin destinasaun ba feto sira husi Indonesia, Thailandia, Repúblika 

Popular China, Malaysia no Filipina nebe involve iha trafiku umanu ba servisu exploitasaun 
komersiu seksual, no fatin ba mane sira husi Burma nebe involve iha trafiku ba servisu-forsadu 
nian. Problema tráfiku internal iha Timor-Leste oras ne’e buras dadaun, barak liu konaba tráfiku 
ema feto no labarik nebe atrai mai Dili husi áreas rurais ka kampo ba ema deslokadu sira no 
ofrese servisu ba sira, nebe to’o ikus obriga tama iha prostituisaun. Tráfiku transnasional na’in 
sira, nebe bele mos husi sindikatus organizasaun krimis nian, tipikalmente rekruta no kontrola 
sira nia vítima liu husi bosok no intimidasaun psikolójiku.  

Governu Timor-Leste seidauk iha estandar mínimu ba eliminasaun tráfiku umanu nian, 
maibe Governu Timor-Leste halo ona esforsu maka’as atu kombate problema ne’e maske ho 
rekursu nebe limitadu. Durante tinan nian laran, Governu Timor-Leste hasa’e no hametin liu tan 
koordenasaun kontra-tráfiku entre ministerial, fo formasaun ba ofisial sira no aplika lei ba ajente 
sira konaba tráfiku umanu nian, implementa programa rejistu naturalidade nian hanesan forma 
ida atu prevene tráfiku, haríi prosedur atu identifika vítimas feto estranjeitu sira nebe 
kaer/kaptura tamba halo prostituisaun, no hasa’e tan konhesimentu konaba problema tráfiku ba 
pupulasaun vulnerabel sira. Maibe to’o oras ne’e Governu seidauk kaer ka prosekuta ema ida 
nebe halo ofensa krími tráfiku umanu maske ofisiais sira identifika ona vítimas tráfiku balu, no 
to’o oras ne’e seidauk iha investigasaun ba relatóriu konstante konaba ajente sira nebe simu 
komisi (sogok) husi tráfiku na’in sira.  

 
  Rekomendasoens husi Timor-Leste: Ratifika esbosu Kódigu Penal nia provizoens 
konaba tráfiku ema nian, hasa’e tan investigasaun, halo prosekusaun, kastigu ema sira ne’e halo 
tráfiku/tráfiku na’in sira, fo formasaun ba ofisiais nebe implementa lei nian sira konaba 
identifikasaun vítima no halo protesaun ba vítima, introduz prosedur normal ba vítimas nebe 
refere atu sira nebe halo servisu ba, no investiga, prosekuta no kastigu ofisiais governu nian sira 
nebe simu komisi (sogok) atu fasilita trafiku seksual nian sira.  
 
Prosekusaun  

Iha tinan liu ba Governu Timor-Leste hatudu ona esforsu minimal konaba aplikasaun lei 
anti-tráfiku nian. Maske vítimas husi tráfiku seksual no trabalhadores nian identifika ona, 
governu la halo investigasaun, la kaer ka prosekuta sira ne’e halo tráfiku . Ministériu Justisa halo 
ona esbosu Kódigu Penal Timor-Leste nian foun, nebe defini no halo kastigu formas hotu-hotu 
konaba tráfiku no fo protesaun ba testamunha no vítima sira. Kódigu Penal ne’e oras ne’e hein 
hela Konseilhu Ministru atu aprova. Durante tinan nia laran, kazu tráfiku sira ne’e podia bele 
prosekuta ho provizoens Lei Imigrasaun no Azilu 2003 nian. Iha Lei ne’e, Timor-Leste bandu 
formas hotu-hotu konaba tráfiku seksual no trabalhadores nian, nebe defini penalti husi tinan tolu 
to’o tinan 12 iha kadeia--penalti sira nebe restritu tebes maibe la hanesan ho penalti ba krími 
sériu no violasaun seksual nian. Governu hamutuk ho IOM halo ona formasaun konaba tráfiku 
umanu nian ba funsionáriu públiku sira, ofisiais husi imigrasaun, polisia, militar no membru 
diplomátiku sira, komunidade sivil no relijioza sira. PNTL nia Unidade Protesaun  Vítima mos 

simu ona formasaun konaba protesaun jéneru husi organizasaun non-gernamental rua. Governu 
Timor-Leste la halo investigasaun ba relatóriu persistente katak ofisiais polisia sira iha Dili simu 
sogok ka halo relasaun seksual hodi fo toleransia ba brotel sira, halo esploitasaun ba vítima sira. 
Keisas konaba ofisiais fronteira nian nebe simu sogok hodi husik tama vítimas tráfiku nian mai 
Timor-Leste mos la halo investigasaun.  
 
Protesaun  
 
 Durante tinan nia laran, governu kontinua atu asegura vítima sira halo asesu ba servisu 
protesaun nian nebe ONG nasional no internasional sira fornese. Tamba laiha liu rekursu no 
kapasidade umanu, nune limita governu nia abilidade atu fornese servisu diretamente ba área ida 
ne’e. Ministériu Trabalhadores nian tulun ona fo asistensia no mahon ba vítimas husi tráfiku 
trabalhadores nian wainhira kazu sira ne’e lori ba ministériu nia atensaun. Durante prosedur 
normal ladauk iha, servisu social, imigrasaun no ajensias nebe implementa lei refere vítima sira 
nebe identifika ona ba ONG sira hodi fo asistensia provizóriu ba sira. Iha governu nia laran, so 
Departementu Imigrasaun no Ministériu Interior deit maka halo tuir ona prosedur formal atu 
identifika vítimas tráfiku nian proaktivamente iha populasaun sira nebe iha risku áas hanesan 
feto estranjeiru sira halo prostituisaun. Governu la fo korajen ba vitima sira atu partisipa iha 
investigasoens no halo prosekusaun ba tráfiku na’in sira, maski vítima sira bele levanta kazu sivil 
ne’e ka prosesa legalmente kazu ne’e hasoru tráfiku nain sira. Esbosu Kódigu Penal ne’e inklui 
provizoens konaba protesaun ba vítim. Protesaun ba vitima sira oras ne’e ladauk iha, buat ne’e 
hasusar vítima sira atu hakat ba oin ho siguru atu halo sira nia keisas rasik. Vítima husi tráfiku 
sira hetan kaer tamba sira nia hahalok ofensa, ne’e hanesan rezultadu direita ba sira nebe hetan 
tráfiku. Tinan ida ne’e, governu hahu aranja ona asistensia ba vítima sira nebe sai husi kadeia, 
reve fali deportasaun, ka hasai sira ba nasaun ida nebe bele halo sira hasoru moris susar ka halo 
retribuisaun. Ofisial sira, iha konsultasaun hamutuk ho Organizasaun Migrasaun Internasional 
(IOM), hetan autorizasaun atu determina ema ida nia estadu hanesan vítima tráfiku ida, duke 
sadere ba sistema tribunal ida nebe seidauk sufisiente atu determina situasaun sira hanesan ne’e.  

 
Prevensaun  
 

Rekonhese katak tráfiku ne’e problema ida iha nasaun ne’e, governu Timor-Leste 
hamutuk ho nia parseirus ONG nasional no internasional nian haluan tan ona nia kampanya 
konaba konhesimentu tráfiku nian iha nasaun tomak nia laran. Ministériu Negosiu Estranjeiru 
maka chefia Grupu Trabalhu Tráfiku nian, nebe inklui Ministériu Justisa, Solidaridade Sosial, 
PNTL nia Unidade Protesaun Vítima nian, Gabinete ba Promosaun Jéneru no Igualidade, no 
representantes husi sosiedade sivil, relijioza, diplomátika no komunidade ONG sira.  Durante 
tinan nian laran, grupu trabalhu ne’e halo sorumutu dala-rua. Governu, IOM no ONG lokal sira 
implementa ona programa komprensiva ida konaba konhesimentu tráfiku nian ba funsionáriu 
públiku no ofisiais polisia nian sira. Pamfletus konaba anti-tráfiku umanu nian no númeru 
kontaktu emerjensia nian hatudu bebeik iha ajensias governu nian, estasoens PNTL nian iha 
distritu hotu-hotu, portu Dili no airoporto nian. Ministériu Solidaridade Sosial nian aloka ofisiais 
ba protesaun labarik nian na’in 13 ba distritu ida-idak iha Timor atu halo monitorizasaun no halo 
jestaun ba kazu labarik vulnerabel sira. ONG lokal ba direity feto no labarik nian sira servisu 

hamutuk ona ho governu konaba kampanha atu hasa’e tan konhesimentu públiku ba tráfiku nian 
no atu prevene abuzu seksual ba labarik sira. Sira fahe ona pamfletus iha komunidades lubuk ida 
nebe inklui ho númerus telefone Divizaun Nasional Servisu Sosial nian, polisia, no ONG 
national no internasional nian tolu. Governu mos implementa ona programa foun konaba rejistu 
naturalidade nian no hahu ona dezenvolve lei ba ema nebe fo protesaun, hanesan dalan ida atu 
halo labarik sira nebe ladun vulnerabel atu monu ba tráfiku. To’o oras ne’e Timor-Leste seidauk 
ratifika Nasoens Unidas nia Protokolo 2002 konaba Trafiku Ema nian.   


